
Umsögn um tillögu borgarstjóra um framtíðarhögun á starfsemi Borgarskjalasafns.

Á fundi menningar-, íþrótta- og tómstundaráðs 28. febrúar 2023 var lagt fram bréf skrifstofu
borgarstjórnar f.h. borgarráðs dags. 21. febrúar 2023 þar sem óskað er eftir umsögn
menningar-, íþrótta- og tómstundaráðs um tillögu borgarstjóra. Einnig lögð fram umsögn
menningar-, íþrótta- og tómstundaráðs dags. 23. febrúar 2023 um tillögu borgarstjóra um
framtíðarhögun á starfsemi Borgarskjalasafns sbr. 1. liður fundargerðar menningar-, íþrótta-
og tómstundaráðs 28. febrúar 2023.

Fulltrúar Vinstri grænna og Sjálfstæðisflokksins lögðu fram breytingartillögu vegna umsagnar
menningar- íþrótta- og tómstundaráðs. 

Breytingartillagan var felld með fjórum atkvæðum fulltrúa Samfylkingarinnar, Pírata og
Viðreisnar gegn 3 atkvæðum Vinstri grænna og Sjálfstæðisflokksins.

Tillaga að umsögn menningar-, íþrótta- og tómstundaráðs var samþykkt með fjórum
atkvæðum Samfylkingar, Pírata og Viðreisnar gegn 3 atkvæðum Vinstri grænna og
Sjálfstæðisflokksins.

Fulltrúar Samfylkingar, Pírata og Viðreisnar lögðu fram svohljóðandi bókun:

Meirihluti menningar-, íþrótta- og tómstundaráðs leggur áherslu á að horft sé til
framtíðar varðandi varðveislu gagna og aðgengis að þeim fyrir almenning. Það
samræmist ágætlega hlutverki Borgarsögusafns og Borgarbókasafns, að sinna
fræðslu- og miðlunarstarfi og skapa aðstöðu fyrir íbúa til að nálgast gögn. Tillaga
borgarstjóra er í góðu samræmi við áherslur samtímans á stafræna umbreytingu
og varðveislu gagna og mætir að auki kröfum samtímans um hagkvæma nýtingu
fjármagns umfram aðrar þær sviðsmyndir sem unnar hafa verið á framtíðarskipan
Borgarskjalasafns. Tillagan kallar á gott samstarf og samninga milli
Borgarsögusafns Reykjavíkur og Borgarbókasafns Reykjavíkur annars vegar og
Þjóðskjalasafns hins vegar og að aðgengi sé gott að umræddum gögnum hjá
Þjóðskjalasafni Íslands. Meirihlutinn áréttar eins og fram kemur í tillögu
borgarstjóra að mikilvægt sé að vanda vel allan undirbúning varðandi breytt
fyrirkomulag Borgarskjalasafns í góðu samstarfi við Þjóðskjalasafn Íslands þar
sem tryggð verði áframhaldandi söfnun, varðveisla og miðlun gagna sem tengjast
menningararfi borgarinnar og samtímagögnum sem gildi geta haft fyrir komandi
kynslóðir og fræðimenn.

Fulltrúar Sjálfstæðiflokksins lögðu fram svohljóðandi bókun:

Borgarfulltrúar Sjálfstæðisflokksins í menningar-, íþrótta- og tómstundaráði leggja
á það áherslu að vandað sé betur til verka í ákvarðanatöku um framtíðartilhögun



starfsemi Borgarskjalasafns Reykjavíkur. Tekið er undir með umsagnartillögu
meirihluta ráðsins að mikilvægt sé að huga að samráði við hagaðila og skýrri
upplýsingagjöf um þá framtíðarsýn. Einnig má taka undir að það geti samræmst
ágætlega hlutverki Borgarsögusafns og Borgarbókasafns, að sinna fræðslu- og
miðlunarstarfi og skapa aðstöðu fyrir íbúa til að nálgast gögn. En öll meðferð
málsins í heild og flumbrugangur meirihlutaflokkana í borgarstjórn gefur tilefni til
að staldra við og vinna málið betur í samráði við alla hagaðila og þá sérstaklega
hvernig möguleg viðtaka Þjóðskjalasafns væri, enda skortir verulega á þá
sviðsmynd. Borgarfulltrúar Sjálfstæðisflokksins telja rétt að beðið sé með umsögn
menningar-, íþrótta- og tómstundaráðs þar til trúverðug lýsing komi fram á hvað
felist í að færa verkefni Borgarskjalasafns til Þjóðskjalasafns og hver
raunverulegur kostnaður af því hljótist.

Fulltrúi Vinstri grænna leggur fram svohljóðandi bókun:

Fulltrúi Vinstri grænna í Menningar-, íþrótta- og tómstundaráði gagnrýnir að í
umsögn ráðsins um málefni Borgarskjalasafns sé ekki fjallað efnislega um
meginniðurstöður valkostagreiningar þeirrar sem fyrir liggur og framkomna tillögu
borgarstjóra. Hlutverk ráðsins er að standa vörð um menningarstofnanir
borgarinnar og því ber að stíga fast til jaðrar þegar til álita kemur að slá 70 ára
gamla meginstofnun af nánast með pennastriki. Þó má fagna þeim áherslum sem
birtast í umsögninni um mikilvægi þess að vanda undirbúning málsins og að
vinna skuli það í góðu samstarfi við Þjóðskjalasafn Íslands og að hugað verði að
samráði við hagaðila með skýrri upplýsingagjöf. Þetta verður vart skilið á annan
hátt en sem skilaboð til borgarráðs, veikluleg þó, um að taka skref til baka og
vinna málið betur. Hugmyndir um niðurlagningu Borgarskjalasafns hafa
kallað fram gríðarlega hörð viðbrögð fagaðila og notenda. Má þar nefna ályktanir
frá stjórn Sagnfræðingafélagsins, aðalfundi Sögufélags, Félagi héraðsskjalasafna
og gagnrýni frá einstökum fræðimönnum úr háskólasamfélaginu, auk stjórnenda
og starfsfólks safnsins sjálfs. Er það til marks um að ekki hafi nægilega vel tekist
til um samráð og kynningu, en nú gefst færi á að bæta um betur.

Virðingarfyllst,

Eiríkur Björn Björgvinsson,

sviðsstjóri menningar- og íþróttasviðs.

Hjálagt:
Umsögn menningar-, íþrótta- og tómstundaráðs

